
Te Kōwhiringa Pōti Māori
Kōwhiria te rārangi pōti e hāngai ana ki a koutou ko tō whānau.
He aha te Kōwhiringa Pōti Māori?
Ko te Kōwhiringa Pōti Māori tētehi kōwhiringa motuhake o te Māori ki Aotearoa nei.
Koia nei te ara e kōwhiri ai koe i te rārangi pōti e hiahia ana: ko te rārangi Māori, ko te rārangi whānui rānei.
Ka tohu tō kōwhiringa rārangi i ēnei nā:
· te rohe pōti hei reira rā pōti ai koe
· ngā kaitono hei kōwhiringa māu.
Ka pāngia peangē e tō kōwhiringa rārangi te nui o ngā tūru Māori me ngā tūru whānui i te whare Pāremata.
Kāhore tō kōwhiringa e pā atu ki tō pōti ā-rōpū.
Kotahi anake te rārangi o ngā rōpū tōrangapū ka wātea ki a koe ahakoa te rārangi e noho nā koe.


Te pānga o tō kōwhiringa
Ka tohu tō kōwhiringa pōti i te rohe pōti hei reira rā pōti ai koe.
Hei tauira, mehemea e noho ana koe ki Rotorua, ā, ka kōwhiri koe i te rārangi Māori, ka pōti koe i te rohe pōti o Waiariki.
Ka noho hei MP mō tōu rohe te tangata he nui katoa ngā pōti ka riro i a ia i roto i te rohe pōti Māori o Waiariki.
Ki te kōwhiri koe i te rārangi whānui, ka pōti koe i te rohe pōti o Rotorua.
Ka noho hei MP mō tōu rohe te tangata he nui katoa ngā pōti ka riro i a ia i roto i te rohe pōti whānui o Rotorua.
Me pēwhea te Kōwhiri
Kua rēhita kē koe?
Tirohia tō kātū rārangi pōti, whakahouhia hoki ki vote.nz, waea rānei ki 0800 36 76 56.
Me whakaaro hoki koe mēnā rānei kua tukua kētia ki a mātou ko tō wāhitau īmēra me tō nama waea kia pai ai tā mātou whakamōhio atu ki a koe.
Kāore anō kia rēhita?
Rēhitatia ināianei, kōwhiria tō rārangi pōti i tēnei wā tonu hoki.
Ka āhei koe ki te:
· rēhita ā-ipurangi ki vote.nz ki tō raihana hautū waka o Aotearoa, ki tō uruwhenua o Aotearoa, ki tō tuakiri whaimana RealMe rānei
· waea utukore mai ki 0800 36 76 56 me te tono kia tukua atu ki a koe ko tētehi puka rēhita, mā te īmēra rānei, mā te pōhi rānei.
Kia oti rawa i a koe te puka te whakakī, tohua te puka, tuhia te rā, ā, whakahokia mai ki a mātou.
Hei te wā tuatahi ka rēhita koe, ka whakawhiti rānei koe i tō rārangi pōti, ka tuku atu mātou i tētehi reta, i tētehi īmēra rānei ki a koe hei whakaū i ō taipitopito me tō kōwhiringa.
He pātai āu?
Waea mai, mā mātou koe e āwhina.


Hei āwhea kōwhiri ai koe
Ki te hiahia koe ki te whakawhiti rārangi pōti i mua i te pōtitanga, me whakawhiti rawa koe i mua i te weherua pō o te Tāite te 6 o Ākuhata.
Ka tū te Pōtitanga Whānui 2026 ā te Hātarei te 7 o Nōema.
Tē taea e koe te whakawhiti rārangi pōti i roto i te 3 marama i mua i te pōtitanga.
Ki te kore koe e kōwhiri i mua i taua rā whakamutunga, ka noho tonu koe ki te rārangi pōti e noho nā koe i tēnei wā tae atu ki te wā ā muri mai i te pōtitanga.
Te hiranga o tō kōwhiri
Ko te Kōwhiringa Pōti Māori tētehi āhuatanga kōhure o tō tātou manapori.
I roto i ngā tau 50 kua pahawa ake, he mano ngā Māori i kōwhiri ai i tētehi rārangi pōti.
Nā tērā mahi, nā te pōti hoki i ngā pōtitanga whānui me ngā pōtitanga ā-rohe, kua āwhina rātou ki te tārai i tēnei whenua.
I tēnei tau, kei a koe tonu taua mana.
Mā te whakatau i tō kōwhiringa ka mihi koe ki te tokomaha o ngā Māori i tū ai i mua i a koe.
He mihi nui hoki tēnei ki ngā Māori ka whai atu i a koe i ngā tau e tū mai nei.
Ehara tēnei i te mahi maroke.
He kaupapa kē tēnei e pā ana ki te tangata, ki te rōpū rānei, ka tū hei māngai mōu, mō tō whānau, mō tō hapori.
Kōwhiria tētehi rārangi i tēnei rā
Mehemea kua rēhita kē koe, ā, kāhore koe e kōwhiri i tētehi rārangi i mua i te Tāite, te 6 o Ākuhata, ka noho tonu koe ki te rārangi pōti e noho nā koe tae noa ki te wā ā muri mai i te pōtitanga.
Mehemea e pai ana ki a koe ko te rārangi pōti e noho nā koe, kāhore koe e mate ki te mahi, kua pai noa.
Kaua e takaroa.
Rēhitatia i tēnei rā, tirohia rānei tō rārangi pōti ki vote.nz, waea rānei ki 0800 36 76 56.
He mana nui tō tōu reo.
Kōwhiria tētehi rārangi pōti i tēnei rā, mōu, mō tō whānau, mō tō hapori te take.
Āwhinatia tō whānau ki te rēhita ki te pōti
Mehemea kāhore i tae atu ki tō whānau, ki ō hoa rānei ko tētehi reta mō te Kōwhiringa Pōti Māori, māu kē rātou e āwhina ki te rēhita kia āhei tonu ai rātou ki te kōwhiri i tētehi rārangi.
He pārongo anō
Ki te hiahia koe ki ētehi atu whakamāramatanga mō te Kōwhiringa Pōti Māori, mō te rēhitatanga rānei ki te pōti:
· Toro mai ki vote.nz
· Waea mai ki 0800 36 76 56
Ka āhei hoki koe ki te tono i tētehi kaimahi nō te Kaitiaki Take Kōwhiri ki te haere atu ki te kōrero ki a koutou ko tō hapori, ki te pīrangitia tērā, īmēra atu ki SEPcoordinators@elections.govt.nz

